
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 10.07.2019. 
Ministarstvo unutrašnjih poslova Kantona Sarajevo
Sektor za pravne, kadrovske logističke poslove,

edukaciju i analitiku

Ul. La Benevolencije 16

71000 Sarajevo
PREDMET: Objavljivanje pojedinačnih i drugih akata sa ličnim podacima, na web stranici,
                       mišljenje - d o s t a v lj a  s e,
VEZA: Vaš akt broj: 02/5-1-34-4-3374 od 19.06.2018. 
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je vaš akt veze u kojem pojašnjavate odredbe Uredbe o vrsti i postupku objavljivanja propisa i javnosti rada organa uprave, javnih preduzeća, javnih ustanova i pravnih lica čiji je osnivač Kanton Sarajevo („Službene novine Kantona Sarajevo“ broj: 21/19, u daljem tekstu: Uredba).

Od Agencije zahtijevate stav i mišljenje imajući u vidu specifičnu djelatnost policijskog organa i  lične podatake koji bi se objavljivali na web stranici shodno Uredbi. 
Shodno tome, na osnovu člana 40. stav (2) tačka g) Zakona o zaštiti ličnih podataka (“Službeni glasnik BiH” broj: 49/06, 76/11 i 89/11), daje se sljedeće:

M I Š LJ E NJ E

Zakon o zaštiti ličnih podataka (u daljem tekstu: Zakon) je opšti propis kojim su propisani pojmovi, osnovni principi, davanje ličnih podataka, prava nosioca podataka i druga pitanja u vezi sa zaštitom ličnih podataka.  
Zakon reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizičke i pravne osobe, osim ako drugi zakon ne nalaže drugačije.
U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Princip pravičnosti i zakonitosti, iz tačke a) navedenog člana, podrazumijeva obradu ličnih podataka na osnovu zakonskog propisa, koji se primjenjuje u određenoj oblasti, te da je obrada neophodna za ostvarivanje svrhe koja se tom obradom ličnih podataka želi postići. 
Uredba je donesena na osnovu Zakona o objavljivanju propisa i drugih općih akata u „Službenim novinama Kantona Sarajevo“ i to člana 2. stav (2) koji glasi: „Vlada kantona svojim propisom uređuje vrstu i postupak objavljivanja akata iz člana 2. ovog zakona i javnost rada organa Kantona, preduzeća, ustanova i drugih pravnih lica čiji je osnivač Kanton“. Pri tome u članu 2. su taksativno nabrojani propisi i drugi opšti akti koji se objavljuju u „Službenim novinama“.
Prema navedenom, predmet zakonskog propisa je objavljivanje zakona, drugih propisa i opštih akata u „Službenim novinama Kantona Sarajevo“, dok je Uredbom u članu 5. stav (1) propisano je da se rješenja i odluke o odobravanju isplata svih vrsta naknada zaposlenim u organima javnog sektora objavljuju na web stranici.

Dakle, relevantnim zakonskim propisom nije propisan pravni osnov za objavu navedenih akata na web stranici već je to propisano Uredbom kao podzakonskim aktom.
Objava ličnih podataka na web stranicama, generalno predstavlja invazivan i rizičan način obrade ličnih podataka i predstavlja rizik da se objavljeni podaci zloupotrijebe u različite svrhe. 
Imajući u vidu specifičnost poslova koje pojedini zaposleni obavljaju na šta ukazujete u aktu veze, određene informacije ne mogu biti dostupne bilo kome, ukoliko bi se zaposleni i njegova porodica time izložila opasnosti ili bi se mogla nanijeti značajna šteta legitimnim interesima koji se odnose na: državnu sigurnost,  odbranu,  javnu sigurnost,   preventivu, istragu, otkrivanje krivičnih djela i gonjenja izvršilaca, povrede etičkih pravila profesije, važne privredne i finansijske interese, uključujući monetarna, budžetska i poreska pitanja,  inspekcijske i druge kontrolne dužnosti, tajne podatke i slično. 
Određena radna mjesta po prirodi posla zahtijevaju zaštitu i tajnost ličnih podataka u cilju zaštite integriteta posla i života izvršioca, kao što je na primjer radno mjesto u vezi istrage krivičnih djela i slično. 
Nesporno je da se novčane nagrade i razne naknade zaposlenim u javnom sektoru isplaćuju iz budžetskih sredstava te da uslijed te činjenice, građani imaju pravo da u određenoj mjeri, na zakonit način, budu upoznati sa trošenjem tih sredstava. 
Međutim, objavljivanje ličnih podataka na web stranicama ne može se propisati podzakonskim aktom i zasnivati na proizvoljnosti. Isto tako, „ javnost rada organa javnog sektora“, ne znači objavljivanje na web stranici svih akata koje donose organi javnog sektora, bez bilo kakvih ograničenja.
Shodno navedenom, mišljenja smo da objava svih rješenja i odluka o novčanom nagrađivanju ili naknadama zaposlenim na web stranici, ne bi bila u skladu sa principom pravičnosti i zakonitosti. 
Neprihvatljivo je da se na bilo koji način objave akti koji sadrže adresu prebivališta zaposlenog, njegov JMB, lične podatke članova njegove porodice, zdravstvene podatke, lične podatke pojedinaca koji su bili obuhvaćeni njegovovim radom i slično.   

S poštovanjem,
Dostavljeno:     

· Naslovu,
· a/a

